
Polisi rhoi grantiau CGGC 

 
CYFLWYNIAD 

Nod Cyngor Gweithredu Gwirfoddol Cymru (CGGC) yw darparu gwasanaethau 
o ansawdd ar gyfer ein haelodau ac asiantaethau ac unigolion eraill yn y 
sector gwirfoddol yng Nghymru. Fel rhan o’n nod i gyflawni ‘dyfodol lle mae’r 
trydydd sector a gwirfoddoli yn ffynnu ledled Cymru, gan wella llesiant i 
bawb’, rydym yn rheoli arian ar ran cyrff eraill (ee Llywodraeth Cymru, y 
Gronfa Loteri Fawr, ymddiriedolaethau a sefydliadau) ac yn ei ddosbarthu 
drwy grantiau. 

Mae CGGC wedi ymrwymo i gynnal safonau moesegol uchel, gan hyrwyddo’r 
safonau uchaf posibl o ran didwylledd, cywirdeb ac atebolrwydd er mwyn 
sicrhau y caiff arian cyhoeddus ei ddefnyddio’n briodol. Bydd CGGC yn cadw 
at egwyddorion uniondeb, gwrthrychedd a gonestrwydd yn y ffordd y mae’n 
cyflawni ei fusnes. 

Mae’r polisi rhoi grantiau hwn (y polisi) yn sefydlu amcanion CGGC yn hyn o 
beth ac yn gosod fframwaith cydlynol i fynd ati’n effeithiol i reoli’r arian sydd 
wedi’i roi yn ein gofal a sicrhau cymaint â phosibl o fuddion i’r trydydd sector 
a phobl Cymru. 

Mae CGGC yn cadw’r hawl i adolygu neu ddiwygio ei safbwynt polisi er mwyn 
ystyried amgylchiadau newidiol neu pan fydd cyd-destun cynllun cyllido 
penodol yn arbennig o gymhleth. 

Caiff CGGC ei gydnabod fwyfwy gan y Llywodraeth Ganolog a Lleol fel 
cyfrwng effeithiol i sianelu arian yn effeithlon ac yn effeithiol i mewn i’r 
trydydd sector.  

Mae’r broses asesu a monitro ar gyfer pob cronfa'r un fath ac eithrio pan fydd 
cyllidwyr yn gofyn am weithdrefnau penodol. Caiff pob cais a dderbynnir gan 

CGGC ei brosesu yn unol â’r gweithdrefnau rhoi grantiau a nodir yn y ddogfen 
hon, ac eithrio pan fydd cyllidwyr yn gofyn yn arbennig am, neu angen 
newidiadau. 

GRANTIAU A WEINYDDWYD FEL AG YR OEDD YM MIS MAI 2023 

Cronfa Gymunedol Comic Relief yng Nghymru, Cyllidwr – Comic Relief 

Cynllun Cymunedau y Dreth Gwarediadau Tirlenwi, Cyllidwr – Llywodraeth 
Cymru 

Cynllun Grantiau Bach Cymru ac Affrica, Cyllidwr – Llywodraeth Cymru 

Grantiau Gwirfoddoli Cymru, Cyllidwr – Llywodraeth Cymru  

AMCANION 

Mae’r ddogfen hon yn ymwneud â gweithgarwch rhoi grantiau o fewn CGGC 
ac yn nodi’r polisi a gweithdrefnau perthnasol. 

Wrth ddyfarnu grantiau, mae CGGC yn ceisio bod yn deg, yn effeithlon, yn 
broffesiynol ac yn rhagweithiol. Nod y polisi hwn yw egluro’r prosesau a’r 
gweithdrefnau sy’n gysylltiedig â’n gwaith o roi grantiau. Rhaid i’n meini 
prawf rhoi grantiau fod yn glir ac yn gyson, ond hefyd barhau i fod yn hyblyg 
er mwyn sicrhau eu bod yn gymesur i swm y grant ac y gellir ymgorffori 
amcanion y cyllidwyr. Mae’r ddogfen hon yn nodi gweithdrefnau a llinellau 
cyfrifoldebau staff CGGC, ymddiriedolwyr ac aelodau o’r panel gynghori 
(‘Bwrdd Prosiect’). 

EGWYDDORION CYFFREDINOL 

Gall CGGC ddyfarnu cyllid drwy grantiau llawn neu rannol; grantiau 
cyfyngedig neu grantiau anghyfyngedig; grantiau ad-daladwy; benthyciadau; a 
chontractau. Ymdrinnir â chontractau yn adran gaffael Gweithdrefnau 
Ariannol CGGC; ymdrinnir â benthyciadau mewn polisïau a phrosesau ar 
wahân: ymdrinnir â phob math arall o gyllid grant yn y polisi hwn. 

Bydd arian grant CGGC yn cefnogi’r trydydd sector a chymdeithas sifil yng 
Nghymru. Er y bydd y rhan fwyaf o’r cynlluniau grant yn canolbwyntio ar 
gyllido’r trydydd sector, bydd CGGC hefyd yn rheoli cynlluniau sy’n rhoi cyllid i 
fudiadau yn y sector preifat a chyhoeddus, pan mai’r nod yw canlyniad 
dyngarol clir, pan fydd tystiolaeth o gefnogi’r trydydd sector a/neu wirfoddoli, 

a phan fydd yr arian grant wedi’i gyfyngu i weithrediad y gweithgareddau a 
gyllidir. 

Mae CGGC yn ymrwymedig i fod yn fudiad cyfrifol a chynaliadwy a bydd ein 
dull o roi grantiau yn adlewyrchu hyn. 

SAFONAU’R GYMRAEG 

Ers 2017, mae CGGC wedi bod yn destun i ofynion y Gymraeg. Caiff holl 
gynlluniau grant CGGC eu gweinyddu yn Gymraeg a Saesneg, ac ni chaiff y 
Gymraeg ei thrin yn llai ffafriol na’r Saesneg.   

Yn ogystal â hyn, mae CGGC yn ymrwymedig i ddefnyddio’r Gymraeg er mwyn 
cyd-fynd â nod Deddf Llesiant Cenedlaethau’r Dyfodol o Greu Cymru â 
diwylliant bywiog lle mae’r Gymraeg yn ffynnu. Mae hyn yn annog 
amrywiaeth a chynhwysiant yn y broses rhoi grantiau, gan wneud grantiau 
CGGC yn fwy hygyrch.  

O ran rhoi grantiau a buddsoddiadau cymdeithasol, mae’r Safon Gymraeg 
ganlynol yn berthnasol ac mae CGGC wedi bod yn gweithio i’r safon hon ers 
2017:  

‘Safon 90: Rhaid ichi lunio a chyhoeddi polisi dyfarnu grantiau (neu, pan 
fo’n briodol, ddiwygio polisi sydd eisoes yn bodoli) sy’n ei gwneud yn 
ofynnol ichi ystyried y materion a ganlyn pan fyddwch yn gwneud 
penderfyniadau ynghylch dyfarnu grant — (a) pa effeithiau, os o gwbl (a 
pha un ai yw’r rheini’n bositif neu’n andwyol), y byddai dyfarnu grant yn 
eu cael ar — (i) cyfleoedd i bersonau ddefnyddio’r Gymraeg, a (ii) peidio 
â thrin y Gymraeg yn llai ffafriol na’r Saesneg; (b) sut y gellid gwneud 
neu weithredu penderfyniad (er enghraifft, drwy osod amodau grant) fel 
y byddai’n cael effeithiau positif, neu effeithiau mwy positif, ar — (i) 
cyfleoedd i bersonau ddefnyddio’r Gymraeg, a (ii) peidio â thrin y 
Gymraeg yn llai ffafriol na’r Saesneg; (c) sut y gellid gwneud neu 
weithredu penderfyniad (er enghraifft, drwy osod amodau grant) fel na 
fyddai’n cael effeithiau andwyol, neu fel y byddai’n cael effeithiau llai 
andwyol ar — (i) cyfleoedd i bersonau ddefnyddio’r Gymraeg, a (ii) 
peidio â thrin y Gymraeg yn llai ffafriol na’r Saesneg; (ch) a oes angen 
ichi ofyn i’r ymgeisydd am grant am unrhyw wybodaeth ychwanegol er 
mwyn eich cynorthwyo i asesu effaith dyfarnu grant ar — (i) cyfleoedd i 

bersonau ddefnyddio’r Gymraeg, a (ii) peidio â thrin y Gymraeg yn llai 
ffafriol na’r Saesneg.’ 

DARPARU GWASANAETH GWEINYDDU GRANTIAU DWYIEITHOG  

Mae CGGC yn gweithredu gwasanaeth gweinyddu grantiau cwbl ddwyieithog. 
Caiff ceisiadau eu cyflwyno drwy ein Porth Ymgeisio Amlbwrpas (MAP), ac 
mae hwn ar gael yn Gymraeg a Saesneg.  

Unwaith y bydd ymgeisydd wedi cyflwyno cais yn Gymraeg neu wedi cysylltu 
â ni yn Gymraeg, bydd pob cysylltiad o’r pwynt hwnnw ymlaen yn cael ei 
wneud drwy gyfrwng y Gymraeg.  

CEISIADAU GRANT 

Bydd CGGC yn cyhoeddi’r cyfle i ymgeisio am gyllid drwy ei wefan, y cyfryngau 
cymdeithasol a’i rwydweithiau. Wrth hysbysebu cynlluniau grant ar ei wefan, 
bydd CGGC yn sicrhau bod yr wybodaeth ar gael yn ddwyieithog ac y bydd yr 
holl wybodaeth gyffredinol am bob cais yn cael ei rhyddhau ar yr un pryd yn 
Gymraeg a Saesneg. 

Pan wahoddir ceisiadau am grant, bydd y gwahoddiad yn nodi y gellir 
ymgeisio yn Gymraeg ac na fydd unrhyw gais a gyflwynir yn Gymraeg yn cael 
ei drin yn llai ffafriol na chais a gyflwynir yn Saesneg. 

Yn unol â’r ‘Safonau Gofynnol ar gyfer Arian Grant’ gan Lywodraeth Cymru, 
dylid sicrhau bod 12 wythnos rhwng y dyddiad y bydd cynllun grant yn agor 
am geisiadau a’r dyddiad cau ar gyfer cyflwyniadau. 

Bydd CGGC yn ceisio defnyddio proses ymgeisio ar-lein ar gyfer pob cynllun y 
mae’n ei reoli, pan fydd hyn yn briodol. Mae Porth Ymgeisio Amlbwrpas CGGC 
(MAP) wedi’i ddylunio i brosesu ceisiadau grant a dyma’r dull a ddefnyddir ar 
hyn o bryd.  

Fel hyn, gellir dangos cysondeb, didwylledd a thegwch a gellir osgoi’r angen 
am gofnodion papur, gan y bydd trywydd archwilio llawn yn cael ei gadw. 

Grantiau cyfyngedig 

Bydd dwy elfen i bob cais am grant ar gyfer cyllid prosiect (grantiau 
cyfyngedig) sef: cymhwysedd a disgrifiad o’r prosiect. Bydd pob cynllun yn 

nodi ei ofynion o ran cymhwysedd ac ni fydd unrhyw ymgeisydd nad yw’n 
gallu bodloni’r rhain yn cael ei ystyried ar gyfer dyfarniad. 

Bydd elfen gymhwysedd y cais yn ymwneud â pha mor addas yw’r mudiad i 
gael arian, yn ôl meini prawf a osodwyd ymlaen llaw; bydd elfen brosiect y 
cais yn ymwneud â’r hyn y bydd y grant yn ei gyllido. Ni fydd cwestiynau a 
ofynnir yn yr elfen gymhwysedd yn cael eu hailadrodd yn yr elfen brosiect.  

CYMHWYSEDD 

Bydd gan bob cronfa ei meini prawf unigol, yn unol â gofynion y cyllidwyr, ond 
yn gyffredinol, ni fydd CGGC yn cyllido gweithgareddau sy’n wleidyddol; yn 
cymryd lle darpariaeth statudol; na rhai sy’n darparu gweithgareddau 
crefyddol fel efengyliaeth neu genhadu. Serch hynny, o fewn telerau ac 
amodau pob cynllun grant, bydd mudiadau ffydd yr un mor gymwys i ymgeisio 
ag unrhyw fudiad arall. 

Mae’n bosibl y bydd CGGC yn gofyn am dystiolaeth o gymhwysedd fel 
dogfennau llywodraethu, cyfrifon wedi’u harchwilio a pholisïau sefydliadol. 
Bydd y rhain yn amrywio yn ôl y cynlluniau grant unigol ond yn gyffredinol, 
byddant yn cynnwys dogfen lywodraethu’r mudiad, polisi cyfle cyfartal, 
polisïau eraill sy’n briodol i’r cyllid, ee diogelu; ac o leiaf blwyddyn o gyfrifon, 
neu ragolygon yn achos mudiadau newydd wedi’u harchwilio i’r lefel briodol 
ar gyfer yr ymgeisydd. 

PROSIECT 

Bydd gan bob cronfa ei meini prawf unigol, yn unol â gofynion y cyllidwyr, ond 
yn gyffredinol, bydd ffurflenni cais CGGC yn ymdrin â’r materion canlynol: 

• Disgrifiad o’r prosiect: beth fydd yn ei wneud, pryd, ble a sut bydd yn 
gweithredu; faint o bobl fydd yn elwa; sut mae’n cyd-fynd ag amcanion y 
cynllun grant ac amcanion ei fudiad ei hun; sut bydd yn cael ei 
hyrwyddo; sut bydd yn ystyried anghenion pobl; a sut bydd 
gwirfoddolwyr yn cael eu cynnwys 

• Y Gymraeg: sut bydd y Gymraeg yn cael ei defnyddio a pha gyfleoedd 
fydd yna i’w defnyddio o fewn y prosiect; sut bydd anghenion siaradwyr 
Cymraeg yn cael eu diwallu; sut bydd yn sicrhau na fydd y Gymraeg yn 
cael ei thrin yn llai ffafriol na’r Saesneg; a sut bydd yn hyrwyddo’r 
defnydd o’r Gymraeg  

• Dangos yr angen neu’r cyfle am gyllid: sut nodwyd yr angen; sut bydd y 
prosiect yn osgoi dyblygu ac yn cael ei gefnogi gan ei gymuned; pwy 
fydd yn cael ei gynorthwyo a sut; sut bydd yn datblygu gwirfoddoli 

• Cynaliadwyedd: beth fydd buddion y prosiect i’r rheini y mae wedi’u 
helpu, hynny yw, y buddion i lesiant economaidd, cymdeithasol, 
amgylcheddol a diwylliannol; sut bydd ei weithgareddau yn cael eu 
cynnal ar ôl i’r cyllid ddod i ben 

• Effaith: pa dargedau fydd gan y prosiect; pa wahaniaeth fydd yn cael ei 
wneud yn yr hirdymor a sut bydd hwnnw’n cael ei fesur 

• Gwerth am arian: cyllideb y prosiect, gan gynnwys unrhyw gyllid 
cyfatebol a’r gost o sicrhau bod y Gymraeg yn cael ei defnyddio’n 
briodol  

Mae CGGC yn cefnogi egwyddor adennill costau llawn. Mewn cais am grant 
cyfyngedig, gall costau prosiect cymwys gynnwys cyfraniad rhesymol, cymesur 
tuag at orbenion mudiad yn ogystal â chyllido costau uniongyrchol y prosiect 
fel cyflogau staff pwrpasol, deunyddiau a llogi lleoliad. Gellir hefyd gynnwys 
chwyddiant mewn costau rhagamcanol pan fydd cyllid y prosiect am fwy na 
blwyddyn. 

Mae CGGC yn ‘gyllidwr Cefnogi Cyflog Byw’ ac yn disgwyl i bob cyflog sydd 
wedi’i gynnwys mewn cyllidebau ceisiadau am grant adlewyrchu cyfradd y 
Living Wage Foundation, pan fo’n bosibl. Mae hyn yn cynnwys unrhyw swyddi 
a fydd yn cael eu cyllido’n llawn, cyfraniadau rhannol at swyddi staff, 
gweithwyr sesiynol, interniaid neu brentisiaid. Pan nodir yn glir yn nhelerau’r 
cynllun nad yw’r rhain yn gymwys, bydd y derbynyddion grant yn cael eu 
hannog i sicrhau, os yw cyfranogwr yn mynd ymlaen i sicrhau cyflogaeth 
gynaliadwy, fod hynny ar gyfradd y Living Wage Foundation. 

GRANTIAU ANGHYFYNGEDIG 

Gall ceisiadau am grant ar gyfer cyllid cyffredinol neu gyllid craidd (grantiau 
anghyfyngedig) gynnwys elfen gymhwysedd neu ddim, neu gall fod ag 
elfennau cymhwysedd yn unig, yn dibynnu ar ddarpariaethau’r cynllun. Bydd 
pob cynllun yn nodi ei ofynion ac ni fydd unrhyw ymgeisydd nad yw’n gallu 
bodloni’r rhain yn cael ei ystyried am ddyfarniad.   

Bydd CGGC yn cyhoeddi canllawiau clir, penodol gyda phob cylch ymgeisio 
am gyllid. Bydd pob cwestiwn a ofynnir ar ffurflenni cais CGGC yn cynnwys 
nodyn cyfarwyddyd a fydd yn egluro sut mae’r cwestiwn yn berthnasol i’r 
broses sgorio. Gall y canllawiau hyn fod mewn dogfen ar wahân a fydd yn cael 
ei chyhoeddi ar yr un pryd â’r cylch ymgeisio, neu mewn nodiadau ar bwys 
pob cwestiwn neu ran o’r ffurflen gais. Bydd yr holl ganllawiau yn cael eu 
cyhoeddi ar yr un pryd yn Gymraeg ac yn Saesneg. 

Bydd CGGC yn rhoi gwybodaeth glir i ymgeiswyr grant am y ddarpariaeth 
Gymraeg sydd ei hangen yn y canllawiau ac mewn gwybodaeth ategol fel ar 
wefan CGGC, gan egluro sut bydd y gofynion hynny yn cael eu hystyried o 
fewn y broses asesu grant. Pan gaiff cais ei dderbyn yn Gymraeg, ni fydd yn 
cael ei drin yn llai ffafriol nag un a dderbynnir yn Saesneg. 

Bydd CGGC yn sicrhau bod pob cwestiwn a ofynnir ar ffurflen gais: 

• yn glir, yn briodol ac yn gymesur; 

• yn cynnwys nodyn cyfarwyddyd sy’n egluro’r hyn a ddisgwylir; 

• yn nodi a fydd yn cael ei sgorio ai peidio. 

Bydd gofyn i ymgeiswyr lofnodi’r ffurflen gais naill ai ar gopi caled neu â 
llofnod digidol a ddiogelir gan gyfrinair; neu ei gyflwyno drwy broses 
fewngofnodi ddiogel. Bydd gofyn iddynt ddatgan bod yr wybodaeth yn wir hyd 
eithaf eu gwybodaeth a bod ganddynt yr awdurdod i lofnodi ar ran eu 
mudiad, os ydynt yn cynrychioli mudiad. 

Mae CGGC yn cydnabod y gall yr wybodaeth a ddarperir gynnwys manylion 
preifat fel cyfeiriadau a rhifau cyswllt personol; neu wybodaeth ategol am 
gleientiaid neu wasanaethau a allai fod yn sensitif, neu’n fasnachol sensitif. 
Bydd pob ffurflen gais yn cynnwys Hysbysiad Preifatrwydd cyfredol sy’n 
cydnabod yr elfennau hyn ac yn egluro mai CGGC yw’r rheolydd data a sut 
bydd CGGC yn defnyddio’r data a ddarperir at ddibenion asesu, hyrwyddo a 
monitro’r dyfarniadau, ac adrodd i gyllidwyr, yn unol â pholisi Diogelu Data 
CGGC. 

Dylai pob ymgeisydd hefyd gael, neu gael mynediad at delerau ac amodau 
grant safonol CGGC, sydd ar gael ar wefan CGGC; a pholisi Cwynion CGGC. 

ASESU A DYFARNU GRANT 

Bwrdd Ymddiriedolwyr CGGC sydd â’r cyfrifoldeb terfynol am bob 
penderfyniad ynglŷn â rhoi grant yn unol â dibenion elusennol CGGC ac 
unrhyw gyfyngiadau y cytunwyd arnynt â phartneriaid a chyllidwyr pob 
cynllun. 

Bydd pob cynllun grant yn cael ei gefnogi gan banel cynghori, ac un o 
ymddiriedolwyr CGGC fydd cadeirydd y panel, a benodir gan Fwrdd 
Ymddiriedolwyr CGGC. Os oes gan y panel is-gadeirydd, rhaid i hwnnw hefyd 
fod yn un o ymddiriedolwyr CGGC. Bydd aelodau eraill y panel yn annibynnol 
o CGGC ac yn cael eu penodi drwy wahoddiad neu etholiad, yn ôl cylch 
gorchwyl y panel unigol, a’u dethol am eu harbenigedd, eu gwybodaeth a’u 
profiad ym maes diddordeb y cynllun. 

Bydd gan y cadeirydd, neu yn ei absenoldeb yr is-gadeirydd, yr awdurdod 
dirprwyedig gan Fwrdd CGGC i gymeradwyo dyfarniadau grant ar y cyd â Phrif 
Weithredwr CGGC. 

Bydd CGGC yn cyflogi staff i gynnal asesiad manwl o’r holl geisiadau grant a’u 
sgorio ac i gyflwyno eu canfyddiadau i’r panel cynghori, gan argymell 
dyfarniad, dyfarniad rhannol, neu wrthod, gan egluro a dylid gwrthod cais ar 
sail cymhwysedd, sgôr, y cyllid sydd ar gael, neu unrhyw gyfuniad o’r rhain. 

Bydd canllaw sgorio clir yn cael ei lunio i aseswyr ar gyfer pob cronfa, sy’n 
gysylltiedig â chwestiynau a chanllawiau’r cais. Er mwyn bod yn deg ac yn 
dryloyw, ni ddylid ystyried unrhyw ffactorau eraill. 

Dylai aelod arall o’r staff sydd â’r wybodaeth a’r profiad priodol sicrhau 
ansawdd o leiaf 10% o’r asesiadau a gynhelir gan staff. 

Ar gyfer rhai cynlluniau grant, gall CGGC gynnal ymweliadau neu gyfweliadau 
gydag ymgeiswyr i gael eglurhad pellach o bwyntiau yn eu cais. Bydd y meini 
prawf ar gyfer dethol y mudiadau yn glir, yn deg ac yn dryloyw: er enghraifft, 
pob un sydd wedi pasio rhan cymhwysedd y cais; neu’r rheini sydd wedi 
sgorio’n uwch na swm penodol. 

Os oes cais am grant wedi’i dderbyn yn Gymraeg a bod angen cynnal cyfweld 
â’r ymgeisydd, bydd CGGC naill ai’n defnyddio aelod staff sy’n siarad Cymraeg 
i gynnal y cyfweliad, neu’n cynnig darparu gwasanaeth cyfieithu ar y pryd o’r 
Gymraeg i’r Saesneg. 

Bydd staff CGGC yn cynnal gwerthusiadau ariannol a diwydrwydd dyladwy ar 
bob cais am grant. Bydd CGGC, fel gofyniad lleiaf, angen tystiolaeth o sefyllfa 
ariannol mudiad yr ymgeisydd grant drwy un flwyddyn o gyfrifon, wedi’u 
harchwilio i’r lefel briodol, neu ragolygon yn achos mudiadau newydd; a bydd 
yn croesgyfeirio gwybodaeth arall a ddarperir gan ymgeiswyr â chofnodion 
cyrff rheoleiddiol priodol fel y Comisiwn Elusennau neu Dŷ’r Cwmnïau a’i 
gofnodion grant ei hun; a gall ddefnyddio meddalwedd gwirio credyd pan 
fydd yn ofynnol gan gyllidwyr, pan fydd caniatâd priodol wedi’i roi gan 
ymgeiswyr. 

Mae polisi Atal Twyll a Llygredd CGGC yn ymdrin â’r risgiau sy’n gysylltiedig â 
thwyll a llwgrwobrwyo gan aelodau Bwrdd, staff neu drydydd partïon ac yn 
hyrwyddo egwyddorion llywodraethu corfforaethol cadarn. Gofynnir i 
aelodau Bwrdd ac aelodau o baneli cynghori ymddwyn yn unol â’r gofynion 
a’r gweithdrefnau a nodir yn y Cod Ymddygiad (y Bwrdd) ar gyfer 
ymddiriedolwyr a’r Cod Ymddygiad (Panel Bwrdd Prosiect) ar gyfer aelodau o 
baneli cynghori. Rhaid i holl aelodau staff CGGC, ymddiriedolwyr ac aelodau 
panel lenwi ffurflen Datgan Buddiannau bob blwyddyn sy’n cofnodi pob 
cysylltiad arwyddocaol â phob corff sy’n gymwys am gyllid neu gontractau. 
Atgyfnerthir hyn drwy bolisïau Gwrthdaro Buddiannau a Disgyblu CGGC. Mae 
llawlyfr Gweithdrefnau Ariannol CGGC yn amlinellu fframwaith rheoli 
ariannol CGGC a’r awdurdod a’r egwyddorion y gall aelodau staff ymrwymo 
CGGC i rwymedigaeth ariannol â nhw. 

Pan fydd pob cais am grant mewn cylch cyllido wedi’i asesu gan staff CGGC, 
bydd yr argymhellion yn cael eu casglu a’u hanfon i’r panel cynghori i’w 
hystyried. Fel arfer, bydd y panel yn cwrdd i drafod yr argymhellion, ond 
mewn rhai amgylchiadau gellir cynnal y drafodaeth drwy e-bost neu ddulliau 
digidol eraill. Bydd cadeirydd y panel cynghori, neu yn ei absenoldeb yr is-
gadeirydd, yn ceisio dod i gonsensws ar y barnau terfynol, ond os bydd barnau 
gwahanol, y cadeirydd neu’r is-gadeirydd fydd yn penderfynu.  

Bydd y rhestr gytunedig o argymhellion ar gyfer dyfarnu a gwrthod yn cael ei 
hawdurdodi ar y cyd yn ysgrifenedig gan ddefnyddio’r profforma gan CGGC y 
cytunwyd arno at y diben hwnnw, gan gadeirydd neu is-gadeirydd y panel 
cynghori a Phrif Weithredwr CGGC neu, yn ei absenoldeb, y Cyfarwyddwr 
Darparu a Datblygu neu’r Cyfarwyddwr Adnoddau, ar ran Bwrdd 
Ymddiriedolwyr CGGC. 

Unwaith y bydd y dyfarniadau grant wedi’u cymeradwyo gan CGGC, bydd 
llythyrau cynnig neu wrthod ffurfiol yn cael eu hanfon. Bydd y llythyrau yn 
cael eu hysgrifennu yn iaith ddewisol yr ymgeiswyr, yn unol â pholisi Iaith 
Gymraeg CGGC. Mewn rhai achosion, gall fod angen bodloni amodau cyn y 
gellir cynnig dyfarniad. Bydd y llythyr cynnig yn dilyn templed safonol CGGC 
oni bai bod y cyllidwr yn gofyn i ddefnyddio fformat arall. 

Ni ddylai’r un ymgeisydd gael gwybod y canlyniad cyn yr hysbysiad 
ysgrifenedig, er mwyn osgoi camddealltwriaeth, a dylai’r llythyrau sy’n cynnig 
neu’n gwrthod grantiau i gyd gael eu hanfon ar yr un pryd lle bynnag y bo’n 
bosibl.  

Bydd llythyrau cynnig yn amrywio yn ôl pob cynllun grant, ond fel rheol 
byddant yn cynnwys y canlynol: 

• Swm sy’n cael ei ddyfarnu 

• Manylion y cynllun a’r cyllidwr 

• Diben y grant 

• Telerau ac amodau, gan gynnwys y defnydd o’r Gymraeg 

• Sut a phryd fydd y grant yn cael ei dalu 

• Dyddiad dechrau a gorffen y prosiect 

• Sut y bydd y prosiect yn cael ei fonitro  

Bydd dau gopi o bob llythyr cynnig yn cael eu hanfon. Bydd angen i 
gynrychiolydd awdurdodedig y sawl sy’n derbyn y grant lofnodi copi o’r llythyr 
a’i ddychwelyd i CGGC er mwyn cadarnhau eu bod yn derbyn y grant a’i 
delerau ac amodau. 

Bydd CGGC yn defnyddio ei delerau ac amodau safonol ar gyfer grantiau ac 
eithrio pan fydd angen defnyddio’r rheini a ddarparwyd gan y cyllidwr. Pan 
ddefnyddir telerau ac amodau eraill, bydd y rhain yn cael eu gwirio i sicrhau 
eu bod yn gyson â nodau, amcanion ac arferion CGGC cyn eu derbyn. Bydd 
unrhyw amodau ychwanegol sy’n benodol i’r cynllun grant neu’r derbynnydd 
yn cael eu nodi yn y llythyr cynnig. 

Bydd y llythyr cynnig yn egluro y bydd y grant yn seiliedig ar fanylion a 
chyllideb y prosiect a gyflwynwyd yn y cais am y grant ac y bydd yr ymgeisydd 
yn cael ei fonitro i sicrhau ei fod yn cydymffurfio â’r hyn a gymeradwywyd. 

Pan fydd cais am grant wedi’i wrthod, bydd y llythyr a anfonir yn nodi’r 
rheswm, a all fod oherwydd cymhwysedd, sgôr, y cyllid sydd ar gael, neu 
unrhyw gyfuniad o’r rhain. Bydd y llythyr yn manylu ar y rhesymau dros fethu, 
a fydd yn gysylltiedig â chwestiynau’r cais a’r canllawiau a ddarparwyd. Pan 
fydd yn bosibl, bydd manylion cyswllt yn cael eu darparu fel bod modd i CGGC 
roi adborth manylach a ffynonellau cymorth ar gyfer ceisiadau am gyllid yn y 
dyfodol, er enghraifft, gan gynghorau gwirfoddol sirol (CVCs). 

Os cynigir adborth pellach, gall hyn fod drwy e-bost, ar y ffôn neu wyneb yn 
wyneb. Os gwnaeth yr ymgeisydd gyflwyno cais yn Gymraeg, neu os bydd yn 
nodi yr hoffai gynnal sgwrs yn Gymraeg, bydd CGGC naill ai’n defnyddio aelod 
staff sy’n siarad Cymraeg i roi’r adborth, neu’n cynnig darparu gwasanaeth 
cyfieithu ar y pryd o’r Gymraeg i’r Saesneg. 

Ar gyfer holl gynlluniau grant CGGC, penderfyniad y panel fydd y gair olaf: nid 
oes proses apelio. Fodd bynnag, os yw ymgeiswyr yn dymuno cwyno ynghylch 
y ffordd y gweinyddwyd cynllun, byddant yn cael eu cefnogi drwy bolisi 
Cwynion CGGC. 

TALU GRANT 

Yn unol â’r hyn a gytunwyd â chyllidwyr cynlluniau grant unigol, gall CGGC 
wneud rhagdaliadau hyd at 100% o werth y grant, i gynorthwyo’r 
derbynyddion grant gyda llif arian parod. Bydd y ganran a’r swm yn cael eu 
penderfynu gan ddefnyddio dull seiliedig ar risg a bydd yn cael ei gytuno gyda 
chyllidwyr wrth sefydlu’r cynllun grant. 

Bydd swm y rhagdaliad a’i ddarpariaethau yn amrywio yn ôl y cynllun grant a 
gall fod yn ddewisol, ar gais yn unig, neu drwy ddisgresiwn CGGC. Ni ddylid 
gwneud rhagdaliadau hyd nes y bydd y llythyr derbyn cynnig wedi’i lofnodi a’i 
dderbyn. 

Bydd y taliad yn ffurfio rhan o gyfanswm y dyfarniad grant ac yn destun i’r un 
telerau ac amodau. Os na fydd prosiect yn dechrau, yn methu â chyflawni’r 
gweithgareddau y cytunwyd arnynt, neu os na lwyddir i wario cyfanswm y 
grant a ddyfarnwyd, rhaid ad-dalu’r rhagdaliad, yn llawn neu’n rhannol, i 
CGGC. 

Bydd y cynnig grant yn nodi trefniadau talu pob cynllun grant a, heblaw am 
achosion lle telir 100% o’r dyfarniad grant ymlaen llaw, bydd y rhain fel arfer 
yn cynnwys cyflwyno hawliadau yn rheolaidd. Dylid hysbysu’r derbynnydd 
grant ymlaen llaw am y dyddiadau a’r amodau talu, yn ddelfrydol fel rhan o’r 
cynnig grant. Er enghraifft, gellir gwneud ôl-daliadau yn seiliedig ar symiau 
gwirioneddol a wariwyd ar y prosiect; ar adegau y penderfynwyd arnynt 
ymlaen llaw fel hanner ffordd drwy brosiect ar ôl derbyn adroddiad cynnydd; 
neu pan gyrhaeddir cerrig milltir allweddol. 

Dylai’r derbynyddion grant gael yr holl ffurflenni a’r gofynion ar gyfer hawlio 
taliadau mewn da bryd cyn y bydd angen cyflwyno’r hawliad cyntaf. Bydd 
CGGC yn cadw cofnodion clir o amserlenni talu a thaliadau a wneir er mwyn 
gallu monitro’r gronfa, ac adrodd arni, yn effeithiol. 

Pan gyflwynir hawliad i CGGC, bydd staff yn gwirio ei fod yn cydymffurfio ag 
amodau’r gronfa berthnasol. Dylai’r cais am daliad gael ei wneud gan 
ddefnyddio profforma CGGC y cytunwyd arno at y diben hwn, ac a 
awdurdodwyd gan ddeiliad y gyllideb yn CGGC neu gan ei ddirprwy 
awdurdodedig ar gyfer y cynllun grant. Bydd pob cais am daliad yn cael ei 
brosesu gan staff cyllid CGGC yn unol â darpariaethau Llawlyfr Gweithdrefnau 
Ariannol CGGC. 

MONITRO’R GRANT 

Nod CGGC yw meithrin perthynas hirdymor â derbynyddion grant y tu hwnt i 
oes y grant ei hun. Wrth gynnal ymweliadau monitro, adolygiadau prosiect ac 
ati, manteisir ar gyfleoedd i gynnwys gwybodaeth berthnasol arall fel 
cyfleoedd hyfforddi, digwyddiadau, taflenni gwybodaeth, cysylltiadau â 
mudiadau eraill, gwybodaeth am grantiau eraill ac ati, ac i nodi ffyrdd y gall 
CGGC helpu. 

Mae templedi CGGC, sydd wedi’u haddasu i gynlluniau grant, ar gael ar gyfer 
ymweliadau monitro, adroddiadau prosiect ac adroddiadau terfynol a dylid 
defnyddio’r rhain lle bynnag y bo’n bosibl i sicrhau cysondeb o ran gofynion 
ceisiadau, asesiadau a chasglu data. Dylai’r ffurflenni monitro ac adrodd fod 
yn rhan o becyn wedi’i gydlynu â ffurflenni grant, hynny yw, os gosodir targed 
mewn ffurflen gais, dylid mesur y cynnydd tuag ato, a gwerthuso’r canlyniad 
ac adrodd arno. 

Ar gyfer ymweliadau monitro, dylid cysylltu â’r derbynnydd grant ymlaen llaw 
i drefnu’r cyfarfod, er mwyn nodi’r hyn a fydd yn cael ei fonitro ac i wneud 
unrhyw drefniadau angenrheidiol os bydd am gynnal y cyfarfod yn Gymraeg, 
fel defnyddio aelod staff sy’n siarad Cymraeg o CGGC i gynnal yr ymweliad, 
neu gynnig darparu gwasanaeth cyfieithu ar y pryd o’r Gymraeg i’r Saesneg. 

Ar gyfer rhai cynlluniau grant, bydd CGGC yn defnyddio ei System Data 
Prosiect (PDS) bwrpasol, sef cronfa ddata ar-lein ddiogel y gellir ei defnyddio i 
reoli a chofnodi hawliadau ariannol, adroddiadau prosiect a data 
cyfranogwyr. Mae’r PDS yn safle hollol ddwyieithog a gall y derbynyddion 
grant newid rhwng Cymraeg a Saesneg ar unrhyw adeg wrth ei ddefnyddio. 

Bydd ymweliadau monitro ac adroddiadau prosiect yn cael eu defnyddio i 
werthuso a yw’r derbynyddion grant yn cydymffurfio â thelerau ac amodau’r 
grant ac i gynnig atebion a chymorth adeiladol pan welir unrhyw wendidau. 
Gellir cynnig neu osod amodau pellach, cynlluniau gweithredu ac ailbroffiliau 
er mwyn codi’r prosiect i’r safon ofynnol. 

Bydd angen i’r derbynyddion grant hyrwyddo eu prosiectau, gan ddefnyddio 
logo CGGC a logos eraill sy’n ofynnol gan y cyllidwr. Dylent hefyd gael eu 
hannog i lunio astudiaethau achos sy’n dangos sut y gwnaethant ddefnyddio’r 
cyllid. 

Pan fydd cyllid y cynllun grant yn caniatáu neu’n gofyn amdano, bydd 
gwerthusiad annibynnol o’r gronfa yn cael ei gomisiynu gan ddefnyddio’r 
prosesau caffael priodol fel yr amlinellir yn Llawlyfr Gweithdrefnau Ariannol 
CGGC. Disgwylir i’r gwerthusiad nodi canlyniadau, perfformiad ac effaith, gan 
gysylltu, pan fo’n bosibl, â Fframwaith Strategol CGGC a Deddf Llesiant 
Cenedlaethau’r Dyfodol 2015. 

Ni ellir cynyddu’r grant a ddyfarnwyd heb broses ddyfarnu bellach drwy’r 
panel cynghori, ac awdurdod priodol ar gyfer y cyllid fel y nodwyd ynghynt. Os 
caiff grant ei leihau, yna rhaid i amserlen wreiddiol y dyfarniad gael ei 
diwygio a’i hawdurdodi gan gadeirydd y panel cynghori a Phrif Weithredwr 
CGGC. Rhaid cofnodi unrhyw newidiadau a rhoi gwybod i’r derbynnydd grant 
yn ysgrifenedig. 

Mewn rhai achosion, gall ddod i’r amlwg nad yw’r derbynnydd grant yn 
bodloni gofynion y grant neu ei fod wedi methu’n sylweddol â chydymffurfio 
ag amodau’r cyllid grant. Os ymddengys bod hyn o ganlyniad i dwyll neu 

weithgareddau troseddol eraill, yna bydd polisi Atal Twyll a Llwgrwobrwyo 
CGGC yn cael ei ddefnyddio. Fel arall, gall fod angen tynnu’r grant yn ôl, 
stopio’r grant neu fynnu ad-daliad o’r grant, fel y nodir yn nhelerau ac 
amodau safonol grantiau CGGC a/neu delerau eraill a osodwyd gan y cyllidwr.  

CAU PROSIECT 

Bydd gan bob prosiect a gyllidir drwy un o gynlluniau grant CGGC ddyddiad 
diwedd dynodedig, ac erbyn y dyddiad hwnnw disgwylir bod y derbynnydd 
grant wedi cyflawni’r holl weithgareddau y cytunwyd arnynt yn y grant. 

Bydd staff CGGC yn bodloni eu hunain bod y prosiect wedi cael ei gau’n 
briodol: gall hyn gynnwys parhau â’r gweithgareddau drwy adnoddau’r 
derbynnydd grant ei hun. I’r mwyafrif o gynlluniau, bydd angen adroddiad a 
chyfrif terfynol gan y derbynyddion grant a gwiriad terfynol wedi’i gynnal gan 
staff CGGC i’r lefel briodol, a allai fod, er enghraifft, yn archwiliad llawn o holl 
gofnodion a data ariannol y prosiect; neu ymweliad terfynol i wirio bod y 
gwaith wedi’i gyflawni. 

Unwaith y bydd yr holl wybodaeth sydd ar gael wedi’i chyflwyno gan y 
derbynnydd grant, unrhyw arian na wariwyd wedi’i ddychwelyd a phob 
hawliad wedi’i dalu gan CGGC, dylai CGGC anfon llythyr ‘cau prosiect’ terfynol 
i gadarnhau bod y prosiect wedi’i gau ac i roi barn derfynol gryno ar ei 
lwyddiant neu fel arall. Dylai’r derbynyddion grant gael cyfle’n gyntaf i roi 
sylwadau ar ddrafft o’r llythyr i gywiro unrhyw wallau neu ychwanegu unrhyw 
faterion perthnasol i’w hystyried. 

Dylai’r llythyr cau prosiect fod yn seiliedig ar dystiolaeth ffeithiol yn unig sy’n 
ymwneud â’r grant ei hun fel a gyrhaeddodd y prosiect yr holl dargedau y 
cytunwyd arnynt neu a wariwyd yr holl gyllid a ddyrannwyd yn briodol. 

LLYTHYRAU CEFNOGAETH 

O bryd i’w gilydd, gall CGGC gael ceisiadau i ddarparu llythyrau cefnogaeth i 
fudiadau a dylai ceisiadau o’r fath bob amser gael eu hatgyfeirio i reolwr y 
cynllun neu uwch dîm rheoli CGGC. Pan ddaw’r cais gan dderbynnydd grant 
presennol neu flaenorol, neu gan drydydd parti gyda chaniatâd y derbynnydd 
grant, dylid cyfyngu’r wybodaeth am y mudiad o ran grantiau CGGC i’r hyn 
sydd yn y llythyr cau prosiect. 

ARFER GORAU 

Fel y corff aelodaeth cenedlaethol i’r trydydd sector yng Nghymru, bydd 
CGGC yn gweithio’n gyson i gyflawni ac arwain arferion da wrth weinyddu 
grantiau i’r sector, gan rannu a lledaenu’r wybodaeth hon â chyllidwyr, 
partneriaid, aelodau a derbynyddion grant.  

CYFLOGWR Y LIVING WAGE FOUNDATION 

Mae CGGC yn gyflogwr achrededig gan y Living Wage Foundation ac yn 
‘gyllidwr sy’n ystyriol o’r Cyflog Byw’, sy’n ymrwymedig i dalu cyflogau ar 
gyfradd y Living Wage Foundation. Gellir gweld manylion cyfradd cyfredol y 
Living Wage Foundation yn https://cyflogbyw.cymru/beth-ydy-e/. 

 

Adolygu 

Mai 2023 (Dyddiad adolygu: Mai 2024) 

CGGC – Prif Swyddfa 
Un Rhodfa’r Gamlas 
Heol Dumballs 
Caerdydd 
CF10 5BF 

Ffôn: 0300 111 0124 
E-bost: help@wcva.cymru 
www.wcva.cymru  

Elusen Gofrestredig 218093 | Cwmni Cyfyngedig drwy Warant 425299 | Wedi ei 
gofrestru yng Nghymru 

  

https://cyflogbyw.cymru/beth-ydy-e/
mailto:help@wcva.cymru
http://www.wcva.cymru/

DIFFINIADAU 

Cenhadu 

 

Ceisio troi pobl i’ch cred neu’ch barn 
grefyddol eich hun. 

Cyflog Byw ac Isafswm 
Cyflog Cenedlaethol 

Mae Cyflog Byw Cenedlaethol y Llywodraeth 
yn berthnasol i bawb sy’n gweithio ac sy’n 25 
mlwydd oed a hŷn. Mae’r Isafswm Cyflog 
Cenedlaethol i’r rheini o dan 25 yn dal yn 
berthnasol. Mae talu pobl ar gyfraddau llai na 
hyn yn anghyfreithlon. 

Cyfradd y Living Wage 
Foundation 

Y gyfradd leiaf a argymhellir; fe’i cyfrifir yn 
annibynnol bob blwyddyn ar sail yr hyn y mae 
ar gyflogeion a’u teuluoedd ei angen i fyw. 
Gweler https://cyflogbyw.cymru/beth-ydy-e/ 

Cyllid cyfatebol Y cyfraniad at gostau prosiect a wneir gan y 
derbynnydd grant, naill ai o’i adnoddau ei hun; 
rhoddion ar ffurf amser, gwasanaethau neu 
nwyddau; neu gan gyllidwr arall. 

Cyllidwyr Mudiadau sy’n rhoi arian i CGGC ei ddosbarthu 
a’i reoli. 

Efengyliaeth Pregethu neu ledaenu credoau crefyddol. 

Grant Dyfarniad ariannol i gefnogi diben cyffredinol 
neu benodol. 

Grant ad-daladwy Dyfarniad ariannol y mae’n rhaid ei 
ddychwelyd i’r cyllidwr ar ôl cyrraedd trothwy 
neu garreg filltir ddynodedig. 

Grant anghyfyngedig Grant nad yw wedi’i gyfyngu i ddiben penodol, 
cyfeirir ato’n aml fel ‘cyllid craidd’.   

Grant cyfyngedig Grant sydd wedi’i gyfyngu i ddiben penodol, 
cyfeirir ato’n aml fel ‘cyllid prosiect’. Mae 
angen i gyfrifon elusennol sydd wedi’u 

https://cyflogbyw.cymru/beth-ydy-e/

harchwilio adrodd ar yr incwm a’r gwariant 
penodol mewn perthynas â’r cyllid. 

Trywydd archwilio System sy’n olrhain y trafodion manwl sy’n 
ymwneud ag unrhyw eitem. 

